
UUM ONLINE: Pengurus Infrastruktur Teknologi Maklumat, Intel Corporation, Dr. Mohgan Kalimuthu berkongsi
cabaran kerjaya sebagai seorang pengurus di syarikat antarabangsa bersama pelajar Pusat Pengajian Peniagaan
Islam (IBS) pada Bengkel Pemantapan Akademik dan Sahsiah Pelajar siri terakhir anjuran Pejabat Pembangunan
Pelajar dan Alumni COB (PPA COB) baru-baru ini.

Jelas beliau cabaran utama adalah berkaitan proses menyesuaikan diri di tempat kerja baharu.

"Selain itu seorang pengurus di syarikat antarabangsa juga perlu berfikiran terbuka, mengaku dan belajar kesilapan
sendiri, jangan ulangi kesilapan yang sama dan memberi alasan, mengenalpasti tugasan yang perlu diberi
keutamaan dan kenal pasti mentor," kongsinya.

Tegas beliau tugas utama seorang pekerja adalah membantu majikan mengurangkan beban kerja dan menjadi
penyelesai masalah.

"Di samping itu sebagai pekerja juga, seharusnya kita tidak boleh melibatkan diri dalam perkara yang bercanggah
dengan prinsip kerja seperti, curi tulang, tidak tepati masa dan berselisih faham dengan rakan sekerja.

"Sebaliknya tanam sikap bekerja dalam kumpulan dan pastikan majikan tahu cara kita bekerja dengan melaporkan
kepada majikan," ujarnya.

Rata-rata pelajar yang ditemui berkata, panel yang ditampilkan dalam siri bengkel ini amat berpengalaman dan
berpengetahuan luas dan program berkenaan wajar diteruskan bagi menaikkan semangat dan memberi inspirasi
kepada para pelajar.

